
maitrēya uvāca
prājāpatyaṃ tu tattējaḥ paratējōhanaṃ ditiḥ Á
dadhāra varṣāṇi śataṃ śaṅkamānā surārdanāt Á Á 1 Á Á

lōkē tēna hatālōkē lōkapālā hataujasaḥ Á
nyavēdayan viśvasṛjē dhvāntavyatikaraṃ diśām Á Á 2 Á Á

dēvā ūcuḥ
tama ētadvibhō vēttha saṃvignā yadvayaṃ bhṛśam Á
na hyavyaktaṃ bhagavataḥ kālēnāspṛṣṭavartmanaḥ Á Á 3 Á Á

dēvadēva jagaddhātarlōkanāthaśikhāmaṇē Á
parēṣāmaparēṣāṃ tvaṃ bhūtānāmasi bhāvavit Á Á 4 Á Á

namō vijñānavīryāya māyayēdamupēyuṣē Á
gṛhītaguṇabhēdāya namastē’vyaktayōnayē Á Á 5 Á Á

yē tvānanyēna bhāvēna bhāvayantyātmabhāvanam Á
ātmani prōtabhuvanaṃ paraṃ sadasadātmakam Á Á 6 Á Á

tēṣāṃ supakvayōgānāṃ jitaśvāsēndriyātmanām Á
labdhayuṣmatprasādānāṃ na kutaścitparābhavaḥ Á Á 7 Á Á

yasya vācā prajāḥ sarvā gāvastantyēva yantritāḥ Á
haranti balimāyattāstasmai mukhyāya tē namaḥ Á Á 8 Á Á

sa tvaṃ vidhatsva śaṃ bhūmaṃstamasā luptakarmaṇām Á
adabhradayayā dṛṣṭyā āpannānarhasīkṣitum Á Á 9 Á Á

ēṣa dēva ditērgarbha ōjaḥ kāśyapamarpitam Á
diśastimirayan sarvā vardhatē’gnirivaidhasi Á Á 10 Á Á

maitrēya uvāca
sa prahasya mahābāhō bhagavān śabdagōcaraḥ Á
pratyācaṣṭātmabhūrdēvān prīṇan rucirayā girā Á Á 11 Á Á

brahmōvāca
mānasā mē sutā yuṣmatpūrvajāḥ sanakādayaḥ Á
cērurvihāyasā lōkān lōkēṣu vigataspṛhāḥ Á Á 12 Á Á

ta ēkadā bhagavatō vaikuṇṭhasyāmalātmanaḥ Á
yayurvaikuṇṭhanilayaṃ sarvalōkanamaskṛtam Á Á 13 Á Á

vasanti yatra puruṣāḥ sarvē vaikuṇṭhamūrtayaḥ Á
yē’nimittanimittēna dharmēṇārādhayan harim Á Á 14 Á Á

yatra cādyaḥ pumānāstē bhagavān śabdagōcaraḥ Á
sattvaṃ viṣṭabhya virajaṃ svānāṃ nō mṛḍayan vṛṣaḥ Á Á 15 Á Á

yatra naiḥśrēyasaṃ nāma vanaṃ kāmadughairdrumaiḥ Á
sarvartuśrībhirvibhrājatkaivalyamiva mūrtimat Á Á 16 Á Á

vaimānikāḥ salalanāścaritāni yatra
gāyanti lōkaśamalakṣapaṇāni bhartuḥ Á

antarjalē’nuvikasanmadhumādhavīnāṃ
gandhēna khaṇḍitadhiyō’pyanilaṃ kṣipantaḥ Á Á 17 Á Á

pārāvatānyabhṛtasārasacakravāka -
dātyūhahaṃsaśukatittiribarhiṇāṃ yaḥ Á

kōlāhalō viramatē’ciramātramuccai -
rbhṛṅgādhipē harikathāmiva gāyamānē Á Á 18 Á Á

mandārakundakurabōtpalacampakārṇa -
punnāganāgabakulāmbujapārijātāḥ Á

gandhē’rcitē tulasikābharaṇēna tasyā
yasmiṃstapaḥ sumanasō bahu mānayanti Á Á 19 Á Á

yatsaṅkulaṃ haripadānatimātradṛṣṭai -
rvaidūryamārakatahēmamayairvimānaiḥ Á

yēṣāṃ bṛhatkaṭitaṭāḥ smitaśōbhimukhyaḥ
kṛṣṇātmanāṃ na raja ādadhurutsmayādyaiḥ Á Á 20 Á Á

śrī rūpiṇī kvaṇayatī caraṇāravindaṃ
līlāmbujēna harisadmani muktadōṣā Á

saṃlakṣyatē sphaṭikakuḍya upētahēmni
sammārjatīva yadanugrahaṇē’nyayatnaḥ Á Á 21 Á Á

vāpīṣu vidrumataṭāsvamalāmṛtāpsu
prēṣyānvitā nijavanē tulasībhirīśam Á

abhyarcatī svalakamunnasamīkṣya vaktra -
mucchēṣitaṃ bhagavatētyamatāṅga yacchrīḥ Á Á 22 Á Á

yanna vrajantyaghabhidō racanānuvādā -
cchṛṇvanti yē’nyaviṣayāḥ kukathā matighnīḥ Á

yāstu śrutā hatabhagairnṛbhirāttasārā -
stāṃstān kṣipantyaśaraṇēṣu tamaḥsu hanta Á Á 23 Á Á

yē’bhyarthitāmapi ca nō nṛgatiṃ prapannā
jñānaṃ ca tattvaviṣayaṃ sahadharma yatra Á

nārādhanaṃ bhagavatō vitarantyamuṣya
sammōhitā vitatayā bata māyayā tē Á Á 24 Á Á

yacca vrajantyanimiṣāmṛṣabhānuvṛttyā
dūrēyamā hyupari naḥ spṛhaṇīyaśīlāḥ Á

bharturmithaḥ suyaśasaḥ kathanānurāga -
vaiklavyabāṣpakalayā pulakīkṛtāṅgāḥ Á Á 25 Á Á

tadviśvagurvadhikṛtaṃ bhuvanaikavandyaṃ
divyaṃ vicitravibudhāgryavimānaśōciḥ Á

āpuḥ parāṃ mudamapūrvamupētya yōga -
māyābalēna munayastadathō vikuṇṭham Á Á 26 Á Á

tasminnatītya munayaḥ ṣaḍasajjamānāḥ
kakṣāḥ samānavayasāvatha saptamāyām Á

dēvāvacakṣata gṛhītagadau parārdhya -
kēyūrakuṇḍalakirīṭaviṭaṅkavēṣau Á Á 27 Á Á

mattadvirēphavanamālikayā nivītau
vinyastayāsitacatuṣṭayabāhumadhyē Á

vaktraṃ bhruvā kuṭilayā sphuṭanirgamābhyāṃ
raktēkṣaṇēna ca manāgrabhasaṃ dadhānau Á Á 28 Á Á

dvāryētayōrniviviśurmiṣatōrapṛṣṭvā
pūrvā yathā puraṭavajrakapāṭikā yāḥ Á

sarvatra tē’viṣamayā munayaḥ svadṛṣṭyā
yē sañcarantyavihatā vigatābhiśaṅkāḥ Á Á 29 Á Á

tān vīkṣya vātaraśanāṃścaturaḥ kumārān
vṛddhāndaśārdhavayasō viditātmatattvān Á

vētrēṇa cāskhalayatāmatadarhaṇāṃstau
tējō vihasya bhagavatpratikūlaśīlau Á Á 30 Á Á

tābhyāṃ miṣatsvanimiṣēṣu niṣidhyamānāḥ
svarhattamā hyapi harēḥ pratihārapābhyām Á

ūcuḥ suhṛttamadidṛkṣitabhaṅga īṣa -
tkāmānujēna sahasā ta upaplutākṣāḥ Á Á 31 Á Á

munaya ūcuḥ
kō vāmihaitya bhagavatparicaryayōccai -

staddharmiṇāṃ nivasatāṃ viṣamaḥ svabhāvaḥ Á
tasmin praśāntapuruṣē gatavigrahē vāṃ

kō vā’’tmavatkuhakayōḥ pariśaṅkanīyaḥ Á Á 32 Á Á

na hyantaraṃ bhagavatīha samastakukṣā -
vātmānamātmani nabhō nabhasīva dhīrāḥ Á

paśyanti yatra yuvayōḥ suraliṅginōḥ kiṃ
vyutpāditaṃ hyudarabhēdi bhayaṃ yatō’sya Á Á 33 Á Á

tadvāmamuṣya paramasya vikuṇṭhabhartuḥ
kartuṃ prakṛṣṭamiha dhīmahi mandadhībhyām Á

lōkānitō vrajatamantarabhāvadṛṣṭyā
pāpīyasastraya imē ripavō’sya yatra Á Á 34 Á Á

tēṣāmitīritamubhāvavadhārya ghōraṃ
taṃ brahmadaṇḍamanivāraṇamastrapūgaiḥ Á

sadyō harēranucarāvuru bibhyatastat
pādagrahāvapatatāmatikātarēṇa Á Á 35 Á Á

bhūyādaghōni bhagavadbhirakāri daṇḍō
yō nau harēta surahēlanamapyaśēṣam Á

mā vō’nutāpakalayā bhagavatsmṛtighnō
mōhō bhavēdiha tu nau vrajatōradhō’dhaḥ Á Á 36 Á Á

ēvaṃ tadaiva bhagavānaravindanābhaḥ
svānāṃ vibudhya sadatikramamāryahṛdyaḥ Á

tasmin yayau paramahaṃsamahāmunīnā -
manvēṣaṇīyacaraṇau calayan sahaśrīḥ Á Á 37 Á Á

taṃ tvāgataṃ pratihṛtaupayikaṃ svapumbhi -
stē’cakṣatākṣaviṣayaṃ svasamādhibhāgyam Á

haṃsaśriyōrvyajanayōḥ śivavāyulōla -
cchubhrātapatraśaśikēsaraśīkarāmbum Á Á 38 Á Á

kṛtsnaprasādasumukhaṃ spṛhaṇīyadhāma -
snēhāvalōkakalayā hṛdi saṃspṛśantam Á

śyāmē pṛthāvurasi śōbhitayā śriyā sva -
ścūḍāmaṇiṃ subhagayantamivātmadhiṣṇyam Á Á 39 Á Á

pītāṃśukē pṛthunitambini visphurantyā
kāñcyālibhirvirutayā vanamālayā ca Á

valguprakōṣṭhavalayaṃ vinatāsutāṃsē
vinyastahastamitarēṇa dhunānamabjam Á Á 40 Á Á

vidyutkṣipanmakarakuṇḍalamaṇḍanārha -
gaṇḍasthalōnnasamukhaṃ maṇimatkirīṭam Á

dōrdaṇḍaṣaṇḍavivarē haratā parārdhya -
hārēṇa kandharagatēna ca kaustubhēna Á Á 41 Á Á

atrōpasṛṣṭamiti cōtsmitamindirāyāḥ
svānāṃ dhiyā viracitaṃ bahusauṣṭhavāḍhyam Á

mahyaṃ bhavasya bhavatāṃ ca bhajantamaṅgaṃ
nēmurnirīkṣya navitṛptadṛśō mudā kaiḥ Á Á 42 Á Á

tasyāravindanayanasya padāravinda -
kiñjalkamiśratulasīmakarandavāyuḥ Á

antargataḥ svavivarēṇa cakāra tēṣāṃ
saṅkṣōbhamakṣarajuṣāmapi cittatanvōḥ Á Á 43 Á Á

tē vā amuṣya vadanāsitapadmakōśa -
mudvīkṣya sundaratarādharakundahāsam Á

labdhāśiṣaḥ punaravēkṣya tadīyamaṅghri -
dvandvaṃ nakhāruṇamaṇiśrayaṇaṃ nidadhyuḥ Á Á 44 Á Á

puṃsāṃ gatiṃ mṛgayatāmiha yōgamārgai -
rdhyānāspadaṃ bahu mataṃ nayanābhirāmam Á

pauṃsnaṃ vapurdarśayānamananyasiddhai -
rautpattikaiḥ samagṛṇan yutamaṣṭabhōgaiḥ Á Á 45 Á Á

kumārā ūcuḥ
yō’ntarhitō hṛdi gatō’pi durātmanāṃ tvaṃ

sō’dyaiva nō nayanamūlamananta rāddhaḥ Á

yarhyēva karṇavivarēṇa guhāṃ gatō naḥ
pitrānuvarṇitarahā bhavadudbhavēna Á Á 46 Á Á

taṃ tvāṃ vidāma bhagavan paramātmatattvaṃ
sattvēna samprati ratiṃ racayantamēṣām Á

yattē’nutāpaviditairdṛḍhabhaktiyōgai -
rudgranthayō hṛdi vidurmunayō virāgāḥ Á Á 47 Á Á

nātyantikaṃ vigaṇayantyapi tē prasādaṃ
kintvanyadarpitabhayaṃ bhruva unnayaistē Á

yē’ṅga tvadaṅghriśaraṇā bhavataḥ kathāyāḥ
kīrtanyatīrthayaśasaḥ kuśalā rasajñāḥ Á Á 48 Á Á

kāmaṃ bhavaḥ svavṛjinairnirayēṣu naḥ stā -
ccētō’livadyadi nu tē padayō ramēta Á

vācaśca nastulasivadyadi tē’ṅghriśōbhāḥ
pūryēta tē guṇagaṇairyadi karṇarandhraḥ Á Á 49 Á Á

prāduścakartha yadidaṃ puruhūta rūpaṃ
tēnēśa nirvṛtimavāpuralaṃ dṛśō naḥ Á

tasmā idaṃ bhagavatē nama idvidhēma
yō’nātmanāṃ durudayō bhagavān pratītaḥ Á Á 50 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē jayavijayayōḥ sanakādiśāpō nāma pañcadaśō’dhyāyaḥ Á Á

